
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

[কলকাতা। ১৯ জানুয়ারি ১৯০১]



ওঁ




ভাই ছুটি—


 কাল সুরেনের ওখানে গিয়েছিলুম। সে একটু ভাল বোধ করচে— তাকে এখন প্রতাপ মজুমদার চিকিৎসা করচেন— কাল অমাবস্যা, তাই জ্বরটা বোধ হয় অমাবস্যা না কাট্লে কম্বেনা। মেজবোঠান কালও বেলা এবং রেণুকাকে আনাবার জন্যে বিশেষ করে বল্লেন— বিবির বাড়িতে ওদের রাখতে কোন অসুবিধা হবেন। ইত্যাদি ইত্যাদি। তুমি কি বিবেচনা কর— ওরা এত করে আস্তে চাচ্চে না আসতে পারলে বড় নিরাশ হবে— তাই ওদের জন্যে মায়া হয়— নগেন্দ্রর সঙ্গে রাণী রথী বেলাকে একটা সেকেওক্লাস রিজার্ভ করে পাঠালে মন্দ হয় না মঙ্গলবার ৯ই মাঘে আস্বে— ১১ই মাঘ দেখে নীতুর সঙ্গে চলে যেতে পারে। মেজবোঠান জানতে চান কোন্ ট্রেনে আসবে— তাদের আনতে গাড়ি পাঠাবেন। যদি পাঠানই স্থির কর তাহলে টেলিগ্রাফ কোরো— না হলে জানব আস্বেনা। দুতিনদিনের জন্যে বেলা বিবিদের ওখানে থাকলে কোন অনিষ্টের সম্ভাবনা দেখিনে। যাহোক্ তুমি যা ভাল বিবেচনা কর তাই কোরো। মেজবোঠান তোমাকে বলতে বলে দিয়েছেন যে দাসী পাওয়া যাবে— বোধহয় শীঘ্র পাঠাতে পারবেন। শেলাই প্রভৃতি জানে এমন ভদ্ররকম ক্রিষ্টান্ দাসীও পাওয়া যেতে পারে—

